
Adroddiad blwyddyn yn gorffen 31 Mawrth 2024 i’r Comisiwn Elusennau

Nod a dibenion

Mae gan Gymdeithas Tŷ Tawe ddau brif nod

1. Hyrwyddo addysg a gwybodaeth gyffredinol y gymuned trwy gefnogi astudio a 
gwerthfawrogi'r iaith Gymraeg, hanes Cymru, ac etifeddiaeth ddiwylliannol Cymru.

2. Sefydlu a chynnal canolfan i'r gymuned a fydd yn darparu cyfleusterau i'r aelodau ac 
aelodau'r gymuned ac ar gyfer eu hymwneud a'i gilydd trwy gyfrwng yr iaith Gymraeg 
mewn chwaraeon, dysgu'r Gymraeg, cerdd a dawns, a llenyddiaeth.

Amcanion a Gweithgareddau

Mae Cymdeithas Tŷ Tawe’n ymrwymedig i sicrhau bod cynifer â phosib yn mynychu 
digwyddiadau yn y Ganolfan, a bod defnydd o’r Gymraeg yn cael ei ehangu yn Abertawe.

Mae Cymdeithas Tŷ Tawe, gyda chymorth ei is-gwmni, Menter Iaith Abertawe, yn cynnal siop
Gymraeg, yn trefnu digwyddiadau wythnosol i ddysgwyr yr iaith, ac yn trefnu sesiynau 
adloniant wythnosol.

Trwy  gynnal  y  Ganolfan,  mae Cymdeithas  Tŷ  Tawe’n  darparu  lle  i  gyrff,  sefydliadau  a
mudiadau  sy’n  defnyddio’r  Gymraeg  ac  yn  hyrwyddo’r  defnydd  ohoni.  Mae’r  rhain  yn
cynnwys Côr Tŷ Tawe, Dysgu Cymraeg Bae Abertawe, Clwb Darllen,  cangen Merched y
Wawr, cangen Gorllewin Morgannwg Urdd Gobaith Cymru, dosbarthiadau i ddysgwyr Dysgu
Cymraeg Bae Abertawe ac eraill.

Cyflawniadau a Pherfformiad

Yn ystod y flwyddyn a aeth heibio, bu drysau Tŷ Tawe yn agored led y pen.  Gwelwyd 
rhaglen lawn o weithgareddau’n cael eu cynnal, gan gynnwys nifer helaeth o gigiau, 
nosweithiau canu gwerin misol, sesiynau amrywiol o gelf a chrefft, cerddoriaeth a drama i 
bobl ifanc a phlant a nifer o rai eraill. 

Darparwyd siopau siarad i ddysgwyr ar foreau Sadwrn ac Iau trwy gymorth gwirfoddolwyr 
gydol y flwyddyn. 

Llwyddodd y siop i weithredu Mawrth-Sadwrn, gan ddarparu deunyddiau i ysgolion a 
llyfrgelloedd a datblygwyd y gwasanaeth prynu trwy’r we.

Defnyddiwyd Tŷ Tawe’n helaeth gan nifer o’r grwpiau a enwyd, yn ogystal â threfnwyr 
gwyliau cerddoriaeth lleol megis NAWR a Gŵyl Ffrinj Abertawe drwy gyd-weithio gyda’r 
Fenter Iaith.

Bu rhai o prif gantorion poblogaidd Cymru’n canu yn y nosweithiau adloniant misol.

Datblygu’r Ganolfan

Yn sgil y gwaith ar wnaed ar ddileu lleithder, roedd modd defnyddio holl adnoddau’r adeilad 
yn ddirwystr.

Cafodd y Fenter Iaith gymorth ariannol gan Gyngor Dinas a Sir Abertawe i adnewyddu golwg 
allanol y Ganolfan yn y flwyddyn ariannol flaenorol a bu modd bwrw ati i baentio’r wal 
allanol eleni. 

Rhedeg y Ganolfan

Cadarnhawyd incwm y Ganolfan trwy gael rhent am y siop, rhent gan y Fenter Iaith, arian 
am logi ystafelloedd, a chafwyd cyfraniadau parhaus gan aelodau a chefnogwyr drwy’r 
cynllun Clwb Cefnogwyr.

Yn ystod y flwyddyn 2022-23 aethpwyd at i newid statws elusennol y Gymdeithas i fod yn 
Sefydliad Ymgorfforedig Elusennol.  Mae’r gwaith ar y newid hwn yn parhau ac rydym yn 
trafod y broses yn gyson gydag arbenigwyr sydd yn ein harwain ar y daith hon.

Staff y Fenter Iaith oedd yn bennaf yn gyfrifol am redeg y Ganolfan, wrth dderbyn incwm 
mewn cytundeb lefel gwasanaeth gyda Chymdeithas Tŷ Tawe.  Adolygwyd y memorandwm 
dealltwriaeth rhwng Cymdeithas Tŷ Tawe a’r Fenter Iaith i sicrhau cydweithio effeithiol.

Roedd staffio y Fenter Iaith yn sefydlog a chroesawyd gweithwyr rhan amser i’r siop.

Gwirfoddolwyr

Mae Cymdeithas Tŷ Tawe wedi rhoi pwyslais ar ddatblygu gwirfoddolwyr o’r cychwyn.  Mae 
hyn yn rhoi cyfle i siaradwyr newydd ddefnyddio’r Gymraeg, ac yn dod â siaradwyr Cymraeg
a siaradwyr newydd at ei gilydd.  Mae gwirfoddolwyr yn rhoi cymorth yn y siop bob dydd 
Sadwrn, a hefyd yn rhedeg y caffi, sy’n rhoi cyfle i siaradwyr newydd ddod at ei gilydd. 
Cafwyd cymorth tua deugain o wirfoddolwyr.

Materion ariannol

Mae gan Gymdeithas Tŷ Tawe gyfrif wrth gefn a chyfrif cyfredol.  Mae’r swm yn y cyfrif 
cyfredol yn amrywio o gwmpas £10,000 a’r swm yn y cyfrif wrth gefn o gwmpas £30,000.

Mae adeilad Tŷ Tawe’n rhan helaeth o’r asedau diriaethol, a nodir fel £487,374 yn ein 
cyfrifon. Derbyniwyd £8,981 mewn rhoddion ac incwm aelodaeth.  Roedd incwm y siop a 
gwerthiant llyfrau’n £50,610.  Derbyniwyd £15,640 yn incwm rhent, llogi ystafelloedd ac 
eraill. Roedd y gwariant yn cynnwys £36,234 ar stoc a masnachu, ac roedd gwariant ar 
gynnal y sefydliad yn £46,126. £6,586 oedd y gwariant net.  Gwelir y manylion ariannol 
llawn yn ein hadroddiad ariannol. 

Rheolaeth

Y swyddogion yn ystod y flwyddyn oedd Catrin Rowlands (Cadeirydd), Jaci Gruffudd 
(Trysorydd), Rhian Jones (Ysgrifennydd).  Ymddiriedolwyr yr elusen oedd Heini Gruffudd, Jaci 
Gruffudd a Roderick Evans.

Cynhaliwyd cyfarfod blynyddol trwy gyfrwng Zoom. Mae hawl gan yr holl aelodau i gymryd 
rhan yn hwn, i ddewis swyddogion ac i gymeradwyo’r cyfrifon a’r adroddiad blynyddol.

Gwneir penderfyniadau dydd i ddydd gan y swyddogion, a chynhelir cyfarfodydd o bryd i’w 
gilydd gydag aelodau pan fo angen.  

